PENED FLENES OBA
Tü d. 8-id yunul, yela 1958.
Junior fui et etiam senui.
Äbinob yunan ed ekö! ebäldikob.
O flens löfik oba!

Adelo zelob lefredo motedadeli veldegid oba.

Perivölo soari lifa obik, kel mödadilo ejenon ünü tim tepikün e bludikün jenava menäta, tupob tio ad siön, ven logedob love yels pasetalifa lunik oba, das jinons obe äs fa sen läba pebanöla.

As mens valik, esufob flapis kruälik neläba, e no eplöpob ai ad neletön obi ad kompenön, id ob, ko neläbs votikanas.
Ye, to neläbs e lelieds, to jem e lejek, das ebinob temunan timäda nesufäla e bosküra, ebinob man nenmiediko läbik, e binob nog so.
Tü del alik lifa obik sis cilöf oba, esenob läbi dabina. Tuvob nog, ün timül alik, ed ai ko lestun ot cilöfa obik, dinis nitedik, du votikans, leigo pegönöls äs ob, semikna plu, ekanons tuvön dü lif lölik okas te motivis ad grunön e ad blasfämön.
Binos sekü danöf tefü fät oba, das kömob ad sedön oles nuni at, bi süädükob, das läb binon loveikovik. Do binob pülikan, jenöfot, das eplöpob ad vedön man läbik jonon sami kuradüköl.
Sosus irivob lifayeli luldeglulid oba, ipromob obe ed igo ipenob, das if Büologal löfikün ögevon obe lifayelis nog deglulis, lifayels lätikün at öbinons pro ob lifayels läbikün.
Egaenob flagi mäpüdik oba.
Too, yels at eblinons obe, id ons, neläbis kruälikün.
Lio äkanos-li jenön, jenöfot at oktaöfik?
Balugiko bi läb verik binon din nedistukovik: läb oba binon ninü ob it, binon kompenan fiedik e neteilovik oba. Neai elüvon oni, neai eträtob oni.
If dafomoy oki — e läb binon dilo säk dafomama — dasevoy, das kanoy läbön mu fasiliko to komipiälans, fa fasil at petöböls, kels no dasevons, das binons lautans it fäta neläbik okas, e kofudükölo läbi e fopiäli, süadükons okis, das no kanoy läbön nen binön fopan.
Ba gidetons, bi stabü läb dabinons te cilöfots — ab dub cilöfots somik otuvoy sapi verik.
Onunob oles nomis kil sapa ot. Binons leigo vöniks äs vol, ab, sosus obaicedols ad dasuemön e ad lönedükön onis, otuvols medü ons flifi florüpa:
1.
Löfolsös ladöfiko kemeni olsik. Steifülolsös ad leadön nüdranön dibiko löfi at ini ols it; no binonöd sürfatik. Otüvols us foni balid löfa ed odrinols läbi se on. E leigüpo umoükols se lad olas retodis lätikün malädas jeikik at, kels binons labiäl e het.
2.
Blebolsös natäla fredaladälik e smililolsös. I steifülolsös, das at no blebonös te disin, ab das ojenöfikonös.
3.
Va tefon-la cali, keli mutols dunön, u va plödü on, sukolsös vobedi, keli löfols, do binon-la mükik, e steifülolsös ad läükön one bosi dialima ä jafäda ad malön somo gouli olsik su tal. Igo man nengeridikün kanom fümetön, as lifizeil oka, ad legivön vilage okik boadabami. Tü del fidunana proma at, osenom lefredi, das efidunom lesedi omik. Bam oma obinon temunod, das no elifom vano, „ne frustra vixisse videar.”
Ekö val: löf ladöfik kemenas, natäl fredaladälik äsi vobed frutik, keli löfols. Tü del föla olsik, noms kil at ovotafomons vali logamü ols, ed odälons oles ad logön dili jönik lifa.
No plu osevols naüti, ni luneodi sekas, keli moton.
Osenols läbi — dasuema, das dabinons nos pla BIN e TIK. Fäg balugik ad kanön suemön sinifi vödas, kelas alik sevedükon obes horiti nenfinik — ekö kod saidik ad pleid ä läb.
If konfidoyöv-la obe vobodi ad välön balädis ad penön fa studans, väloböv ba te vödi bal, e vöd bal at, äs alik onas, kanonöv koedön tikön obis.
Ab konsälil nelaodik ini lil olas : betikolsös badi, keli, dabinölo pöt gönik, alikan obas ekanobsöv dunön, e binolsös däläliks visü pöks votikanas.
Dostoïevsky äsagom: Ruklienäl boyada dabinon lä alikan bäldota kompenanas obsik. Kompenans at ledutons timädes valik.
Anu, das erivob bäldoti lifayelas obik veldeg, e das vidiko ebeiädob speli lifa, keli ilabob pö moted oba — ün tim et lifadul zänodik äbinon yelas foldeg — danob Büologali äsi valikanis, kels elöfons obi, e kels edunons gudikosi obe.
Habui partem meam, elabob mögodi oba. Glidob deli nulik alik äs legivoti jönik, kel pegevon obe. E pro alikan olas labob vipi te bali, sevabo: das okanols rivön püdi ladäloda lölöfik, e, ven orivols bäldoti oba, okanols binön leigo läbik äs ob binob anu.
E no glömolsös, begö! das smilil e natäl fredaladälik oyufons olis gudikumo ka sanans ad juitön sauni gudik.
Ladetäbs ömik peneda at postunükons ad panemön flens obik. Jenöfo valikans onas binons flens obik, igo if nesevons-la osi, nen läsikön völadi flenöfa utanas, kels binons niliküns obe. Mens valik vo binons flens oba : kredans e nekredans, gudälans e negudälans, liegikans e neliegikans, e mu pato pöfikans. Ed oläükob, äs hiel Walt Whitman: „no te mens presenatima, ab id utans pasetatima, äsi utans fütüratima”, kelis zibradob mu svistälo.
Fino, tostob ad saun gudik lädülas plitülik, äsi ad läb valikanas olas.
Flen olsik

Arturo Alfandari
